
Istraživački centar Populari

Hrvatsko DA snažan signal za BiH

Hrvatsko "da" na refrendumu za ulazak u Evropsku uniju predstavlja snažan signal Bosni i Hercegovini,
smatraju u istraživačkom centru Populari. 

- Blizina Unije, s kojom će BiH uskoro graničiti na dvije trećine svoje vanjske granice, već pokazuje da ima pozitivan
uticaj na dinamike unutar BiH, kazao je Feni jedan od Popularijevih istraživača Goran Tirak.

Po njegovim riječima, to se može vidjeti na primjeru "Mape puta s ciljem stvaranja uvjeta za izvoz proizvoda biljnog i
životinjskog porijekla".

Ovaj dokument je već neko vrijeme predstavljao mrtvo slovo na papiru, da bi se nakon što je hrvatska dobila datum
pristupanja, 1. jula 2013. - počelo raditi intenzivno na njoj. 

- Razlog je očit, ukoliko bh. sistem sigurnosti hrane ostane ispod EU standarda zemlja gubi dobar dio svog tržišta hrane, a "Mapa puta" predstavlja vodič za
relevantne institucije u mreži sigurnosti hrane BiH o tome šta trebaju uraditi kako bi stvorili efikasan sistem sigurnosti hrane kojeg će EU priznati, kaže Tirak.

U Populariju očekuju da će Hrvatski ulazak u EU imati sličan pozitivni efekt i na druge sektore u BiH, te da će se ubrzati proces usklađivanje bh. propisa sa

zakonodavstvom EU.

- Učenje iz hrvatskog predpristupnog procesa, kako bi se izbjeglo ponavljanje njihovih grešaka, je ključno, smatra Tirak.

Kao doprinos tim procesima, Populari je pokrenuo projekt "Dobri susjedi", koji podržava Vlade Velike Britanije, s ciljem da se ostvari pomak u raspravi u BiH

vezanoj za EU, a koja je trenutno zasićena politikom i ideologijom, te da se ona pozicionira u arenu praktičnih razgovora o koracima i konkretnim rješenjima
zadataka koje je neophodno ispuniti zarad evropske budućnost BiH.

(FENA)

